
សុន្ទរកថា
របស់ឧបនាយករដ្ឋមន្ត្រី គាត ឈន់
រដ្ឋមន្ត្រីក្រសួងសេដ្ឋកិច្ច និងហិរញ្ញវត្ថុ 

ថ្លែងក្នុងឱកាសបើកសិក្ខាសាលាហ្វឹកហ្វឺន ស្តីពីការកំណត់អត្តសញ្ញាណទំនិញជាអាវុធមហាប្រល័យ
រាជធានីភ្នំពេញ ថ្ងៃទី ១៧ ខែ កុម្ភៈ ឆ្នាំ ២០១០

ថ្ងៃនេះ ខ្ញុំមានកិត្តិយស និងមានសេចក្តីរីករាយជាអនេក ដោយបាន​ចូលរួមក្នុងពិធីបើកសិក្ខាសាលាហ្វឹកហ្វឺន ស្តីពីការកំណត់​អត្តសញ្ញាណ​ទំនិញ​ជាអាវុធមហាប្រល័យ (Weapon of Mass Destruction Commodity Identification Training-WMDCIT) ដ៏មានសារៈសំខាន់នេះ។ ជាបឋម  ក្នុងនាម​រាជរដ្ឋាភិបាល​ កម្ពុជា ក្នុងនាមគណៈកម្មាធិការជាតិប្រឆាំងភេរវកម្ម និងក្នុងនាមខ្លួនខ្ញុំផ្ទាល់​ ខ្ញុំសូមសំដែងនូវ​អំណរគុណ​ដល់សហរដ្ឋអាមេរិក តាមរយៈកម្មវិធីត្រួតពិនិត្យ​ការនាំចេញ និង សន្តិសុខព្រំដែន របស់ក្រសួងការបរទេសសហរដ្ឋអាមេរិក ហើយនិងកម្មវិធីរីកសាយអាវុធជាអន្តរជាតិ និង ការត្រួតពិនិត្យ​ជាអន្តរជាតិនូវ​ការនាំចេញ​​​របស់ក្រសួងថាមពលសហរដ្ឋអាមេរិក ដែលបានចូលរួមចំណែក​ដល់ការបង្កើន​ ការយល់ដឹង ការកសាងសមត្ថភាព ក្នុងការបង្ការ និងទប់ស្កាត់ ចរាចរទំនិញ​ជាអាវុធមហាប្រល័យនៅក្នុងសាកលលោក។

ក្នុងស្មារតីយកចិត្តទុកដាក់ខ្ពស់របស់រាជរដ្ឋាភិបាលកម្ពុជា ក្នុងគោល​បំណងរក្សានូវសុខសន្តិភាព ស្ថិរភាពនយោបាយ សន្តិសុខ និងសណ្តាប់ធ្នាប់​សង្គមជូន​ប្រជាពលរដ្ឋរបស់យើង និង ដើម្បីរក្សានូវសុខដុម្យនីយកម្ម​ក្នុង​ការ​កសាង និងអភិវឌ្ឍសេដ្ឋកិច្ចរបស់ជាតិ-តំបន់ និងរបស់សាកលលោក យើង​ត្រូវ​ការ​បង្កើន​សមត្ថភាព បង្កើនការយល់ដឹង បង្កើនការសហការ និងជាពិសេស​បង្កើន​ការត្រៀមលក្ខណៈទុកជាមុនអោយបានទាន់ពេលវេលា និងមិនអោយ​អាវុធ​មហាប្រល័យរីកសាយភាយបានឡើយ។

ហេតុដូចនេះ វគ្គហ្វឹកហ្វឺនស្តីពីការកំណត់អត្តសញ្ញាណទំនិញអាវុធ​មហាប្រល័យ (CIT) ដែលមានរយៈពេល ០៣ ថ្ងៃនេះ មានសារៈសំខាន់ក្នុង​ការបង្កើននូវការយល់ដឹងដល់មន្ត្រីត្រួតពិនិត្យតាមច្រកទ្វារ ដែលមានភារកិច្ច​គ្រប់គ្រងការនាំចេញនិងនាំចូលនូវសារធាតុដែលពាក់ព័ន្ធនឹងទំនិញ ឬសម្ភារៈ​នៃអាវុធ​មហាប្រល័យ ដូចបានកំណត់ក្នុងតារាងនៃអ្នកផ្គត់ផ្គង់​នុយក្លេអ៊ែរ (Nuclear Supplier Group-NSG) ក្រុមអូស្ត្រាលី (Australian Group-AG) និង​របបគ្រប់គ្រងបច្ចេកវិទ្យាមីស៊ីល (Missile Technology Control Regime-MTCR) ដើម្បីធ្វើជាភ្នែកជាច្រមុះរបស់រាជរដ្ឋាភិបាល ក្នុងការជួយដល់ការប្រឆាំងនឹង​ការជួញដូរខុសច្បាប់នៃទំនិញទាំងនេះ។
រាជរដ្ឋាភិបាលកម្ពុជា ដែលមានសម្តេចអគ្គមហាសេនាបតីតេជោ ហ៊ុន សែន នាយករដ្ឋមន្ត្រី នៃព្រះរាជាណាចក្រកម្ពុជាជាប្រមុខ បានដាក់ចេញនូវ​គោល នយោបាយរបស់ខ្លួនយ៉ាងច្បាស់លាស់ ទាំងលើផ្នែកគោលនយោបាយ ទាំងលើ ផ្នែកអនុវត្តន៍ជាក់ស្តែង ។ យើងបានខ្នះខ្នែងពង្រឹងសមត្ថភាព និងការ​អនុវត្ត​របស់ស្ថាប័នដែលមានស្រាប់ និងបង្កើតបន្ថែមនូវស្ថាប័នសំខាន់ៗ មួយ​ចំនួនទៀត ដូចជាគណៈកម្មាធិការជាតិប្រឆាំងភេរវកម្ម ដែលមានលេខាធិការ​ដ្ឋានមួយ​ជា​ចំណុះ និងក្នុងពេលថ្មីៗនេះ យើងបានបង្កើតគណៈកម្មាធិការ​ជាតិ​សន្តិសុខ​លម្ហសមុទ្រ ដើម្បីរួមចំណែកក្នុងការធ្វើកិច្ចសហប្រតិបត្តិការទ្វេភាគី ពហុភាគី អោយកាន់តែស៊ីជំរៅ និងប្រកបដោយប្រសិទ្ធភាព ។ ដោយ​ឡែក​លើផ្នែក​នីតិប្បញ្ញត្តិ ព្រះរាជាណាចក្រកម្ពុជាបានជំរុញ និងបង្កើតច្បាប់​ប្រឆាំង​អំពើភេរវកម្ម ច្បាប់ស្តីពីការប្រឆាំងការសម្អាតប្រាក់ និងហិរញ្ញប្បទាន​ភេរវកម្ម និងច្បាប់ពាក់ព័ន្ធមួយចំនួនទៀត និងការចូលរួមជាហត្ថលេខីនៃ​អនុសញ្ញានិង​ពិធីសារអន្តរជាតិរបស់អង្គការសហប្រជាជាតិ ក្នុងនោះរួមមាន​ទាំងអនុសញ្ញា​ស្តីពីការបង្ក្រាបអំពើខុសច្បាប់ទៅនឹងសុវត្ថិភាព នៃនាវាចរណ៍​តាមផ្លូវសមុទ្រ អនុសញ្ញាអន្តរជាតិស្តីពីការកំណត់សញ្ញាសំគាល់នៃគ្រឿងផ្ទុះ​ប្លាស្ទិក​ សំរាប់ជា​កម្មវត្ថុនៃការស្រាវជ្រាវជាដើម ។​

ដូចបានកំណត់យ៉ាងច្បាស់លាស់ ក្នុងបន្ទាត់នយោបាយរបស់រាជរដ្ឋាភិ-​បាល​កម្ពុជា សម្តេចអគ្គមហាសេនាបតីតេជោ ហ៊ុន សែន នាយករដ្ឋមន្ត្រីនៃ ព្រះរា​ជាណាចក្រកម្ពុជា បានសម្រេចអនុញ្ញាតអោយលេខាធិការដ្ឋានគណៈ កម្មា​ធិការជាតិប្រឆាំងអំពើភេរវកម្ម សហការរៀបចំអញ្ជើញសិក្ខាកាមចំនួន ៣០ រូប ដែលមានវត្តមាននៅទីនេះ តាមរយៈស្ថាប័នសាមីរបស់ខ្លួន ដើម្បីពង្រឹង-ពង្រីក​សមត្ថភាពការយល់ដឹង និងការអនុវត្ត ក្នុងគោលដៅគាំទ្រ​ដល់ការប្រឆាំង​​ទៅ​នឹងការចរាចរដោយខុសច្បាប់នូវសារធាតុ និងទំនិញទាំង​នេះ ។ ឆ្លៀតក្នុង​ឱកាស​នេះផងដែរ ខ្ញុំសូមអោយសិក្ខាកាមយើងទាំង ៣០ រូប ដែលជាតំណាង​សាមីអង្គភាពដែលមានការពាក់ព័ន្ធនឹងការងារនេះ ត្រូវយល់ដឹងអោយ​បាន​ច្បាស់ថា យើងនៅទីនេះ គឺដើម្បីសហការគ្នាស្វែងយល់នូវការបង្កើន​ការអនុវត្ត​ ត្រួតពិនិត្យ​​ការនាំចេញ តាមរយៈការបង្កើនការយល់ដឹង អំពីការគ្រប់​គ្រង​ការនាំចេញនៃ​សារធាតុនៃអាវុធមហាប្រល័យ ។ បច្ចុប្បន្ននេះ​លេខាធិការដ្ឋាន​នៃ​គណៈកម្មាធិការជាតិប្រឆាំងភេរវកម្ម រួមជាមួយអាជ្ញាធរ​កំពង់ផែស្វយ័ត​ក្រុង​ព្រះសីហនុ បាននិងកំពុងសហការជាមួយរដ្ឋាភិបាល​សហរដ្ឋអាមេរិក ដើម្បី​បំពាក់ម៉ាស៊ីនស្កែនរាវរកសារធាតុនុយក្លេអ៊ែរ និងសារ​ធាតុវិទ្យុសកម្ម​នៅ​កំពង់ផែស្វយ័តក្រុងព្រះសីហនុ ។ ម៉ាស៊ីនស្កែននេះនឹង​ត្រូវប្រគល់ជូន​អគ្គ នាយកដ្ឋានគយ និងរដ្ឋាករកម្ពុជា ដើម្បីគ្រប់គ្រងបន្ត ។ ​ឧបករណ៍នេះនឹង​ជួយដល់ការបំពេញភារកិច្ចរបស់សមត្ថកិច្ចយើងអោយកាន់​តែមានប្រសិទ្ធភាព​ថែមទៀត ។

ជាមួយគ្នានេះដែរ ខ្ញុំសូមលើកទឹកចិត្តដល់សិក្ខាកាមយើងទាំងអស់​ខិតខំត្រងត្រាប់ និងសាកសួរសំណួរអោយច្រើន និងផ្លាស់ប្តូរយោបល់​គ្នា​អោយ​បានផុសផុលជាមួយវាគ្មិនរបស់យើង ។

គណៈកម្មាធិការជាតិប្រឆាំងភេរវកម្ម និងលេខាធិការដ្ឋានរបស់ខ្លួនបាន​និងកំពុងពង្រឹង និងពង្រីកការងាររបស់ខ្លួនដើម្បីឆ្លើយតបទៅនឹងផែនការ និង​យុទ្ធសាស្ត្រជាតិក្នុងការប្រឆាំងភេរវកម្ម ដែលសម្តេចអគ្គមហាសេនាបតី​តេជោ ហ៊ុន សែន នាយករដ្ឋមន្ត្រីនៃព្រះរាជាណាចក្រកម្ពុជា បានដាក់ចេញ ។

ក្នុងរយៈពេលតែ ២ ឆ្នាំ ប៉ុណ្ណោះ លេខាធិការដ្ឋាននៃ គណៈកម្មាធិការ​ជាតិប្រឆាំងភេរវកម្ម បានប្រែប្រួល និងរីកចំរើនឡើងគួរអោយកត់សំគាល់។ លេខាធិការដ្ឋាននេះផ្តើមពីមនុស្សតែប៉ុន្មាននាក់ ប៉ុន្តែបច្ចុប្បន្ន នាយកដ្ឋាន​​ទាំង ៥ របស់លេខាធិការ​ដ្ឋាន​បានដំណើរការកាន់តែសកម្ម ។ នាយកដ្ឋាន​រដ្ឋបាលបានរ៉ាប់រងនូវសិក្ខា​សាលា និងវគ្គបណ្តុះបណ្តាលក្នុង​អង្គភាព និង​ក្រៅអង្គភាពបានជាច្រើន ។ នាយកដ្ឋានការពារហេដ្ឋា​រចនាសម្ព័ន្ធ នាយកដ្ឋាន​បច្ចេកវិទ្យាព័ត៌មានវិទ្យា ក៏បានរៀបចំផែនការ និងការសមយុទ្ធ ព្រមទាំង កម្មវិធីកុំព្យូទ័រមួយចំនួន ។ នាយកដ្ឋានចារកម្ម និងស៊ើបអង្កេតបានខិតខំ ប្រមូលព័ត៌មាន វិភាគព័ត៌មាន និងជួយបណ្តុះ​បណ្តាល​ជំនាញដល់អង្គភាព ផ្សេងៗទៀត ។ រីឯនាយក​ដ្ឋាន​ពិសេសវិញ បាន​បង្ហាញអោយឃើញ យ៉ាងច្បាស់នូវការកកើតឡើង នូវ​អង្គភាព​ជំនាញ​ពូកែៗ​ដែលមិនធ្លាប់មាន ដើម្បីវាយកំទេចភេរវករ ដោះស្រាយ​គ្រឿង​ផ្ទុះ និង​ជំនាញជាច្រើនទៀត ។ នាយកដ្ឋានពិសេសមានសកម្មភាព​ហ្វឹកហាត់​ជាប្រចាំ​ ពីមួយឆ្នាំទៅមួយឆ្នាំ ដោយគ្មានឈប់ឈរ ជាមួយនឹងការ​ចេញទៅ​ទទួល​​ភារកិច្ច​ត្រៀមដោះស្រាយ វិបត្តិភេរវកម្ម ក៏ដូចជាការផ្តល់​សុវត្ថិភាពនានា ។

ជាទីបញ្ចប់នេះ ក្នុងនាមរាជរដ្ឋាភិបាលកម្ពុជា ក្នុងនាមគណៈកម្មាធិការ​ជាតិប្រឆាំងភេរវកម្ម ព្រមទាំងស្ថាប័នដែលមានការពាក់ព័ន្ធដល់ការត្រួតពិនិ​ត្យ​ ការនាំចេញការនាំចូល និងការបង្ការការរាលដាលនូវសារធាតុ និងទំនិញ​ដែល​មានការពាក់ព័ន្ធដល់អាវុធមហាប្រល័យទាំងអស់ និងក្នុងនាមខ្លួនខ្ញុំផ្ទាល់ ខ្ញុំសូមសំដែងនូវអំណរគុណដល់ដៃគូទាំងអស់នៃសហរដ្ឋ​អាមេរិក ដែល​ជា​និច្ច​កាលតែងតែបានបង្កើននូវការសហការគ្នាល្អ និងផ្តល់នូវ​វគ្គសិក្សា និង​សិក្ខាសាលាជាច្រើនដល់លេខាធិការដ្ឋាន នៃគណៈកម្មាធិការ​ជាតិប្រឆាំង​ភេរវកម្ម​ប្រកបដោយទឹកចិត្តសហប្រតិបត្តិការយ៉ាងខ្ពស់ ហើយជា​មួយគ្នានេះ ខ្ញុំសូមប្រកាសបើកសិក្ខាសាលាចាប់ពីពេលនេះតទៅ៕
1

